
1. Aðdragandi og tilgangur skipulagsgerðar 
 

Hér á eftir verður gerð grein fyrir áformum varðandi notkun á jörðinni Hrafnhólum, 116 Reykjavík, 
landnúmer 125690. Fyrirhugað er að vinna deiliskipulag að hluta jarðarinnar, það er af syðri hluta 
hennar eða alls um 340 ha svæði. Lýsing þessi er unnin samkvæmt 1. mgr. 40. gr skipulagslaga nr. 
123/2010. 

1.Mynd. Hluti af Reykjavík og Mosfellsbæ. Rauði hringurinn sýnir legu syðsta hluta jarðarinnar Hrafnhóla undir 
Esjuhlíðum. 

2. Helstu skipulagsforsendur 

Skipulagslög og landsskipulagsstefna 
Markmið skipulagslaga er meðal annars að skipulagsáætlanir hafi efnahagslegar, félagslegar og 
menningarlegar þarfir landsmanna, heilbrigði þeirra og öryggi að leiðarljósi. Ennfremur; „að stuðla 
að skynsamlegri og hagkvæmri nýtingu lands og landgæða, tryggja vernd landslags, náttúru og 
menningarverðmæta og koma í veg fyrir umhverfisspjöll og ofnýtingu, með sjálfbæra þróun að 
leiðarljósi.“1 

Landsskipulagsstefna sem samþykkt var á Alþingi 16.mars 2016 fjallar meðal annars um skipulag í 
dreifbýli. Samkvæmt stefnunni er yfirmarkmið skipulags í dreifbýli að það „gefi kost á fjölbreyttri 
nýtingu lands, svo sem til ræktunar, ferðaþjónustu og útivistar, í sátt við náttúru og landslag.“2   

Við skipulag jarðarinnar Hrafnhóla verður þess vandlega gætt að fylgja þessum markmiðum 
skipulagslaga og landskipulagsstefnunnar.  

 

Svæðisskipulag höfuðborgarsvæðisins 
Í gildandi svæðisskipulagi höfuðborgarsvæðisins eru meðal annars sett fram eftirfarandi markmið 
varðandi leiðarljós um hagkvæman vöxt:  „Gott landbúnaðarland verður nýtt undir 
matvælaframleiðslu og náttúruríkt umhverfi varðveitt.“3 
                                                           
1 Skipulagslög nr. 123/2010, 1.gr. 
2Alþingi, 2016, bls. 5. 
3 Samtök sveitarfélaga á höfuðborgarsvæðinu, 2015, bls.29. 

Í svæðisskipulaginu er einnig sett fram leiðarljós um heilnæmt umhverfi og heilbrigt líf og eitt af 
markmiðum skipulagsins sem endurspeglar það hljóðar svo: „Íbúar höfuðborgarsvæðisins eiga 
aðgang að fjölbreyttum útivistarsvæðum sem hvetja til reglulegrar hreyfingar, náttúruupplifunar og 
jákvæðra félagslegra samskipta.“4 

 

Aðalskipulag Reykjavíkur 
Í núgildandi aðalskipulagi Reykjavíkur er land Hrafnhóla skilgreint sem landbúnaðarsvæði, opið svæði 
og óbyggt svæði. Því er rétt að gaumgæfa markmið um landbúnaðarsvæði og útivistarsvæði í 
aðalskipulaginu. 

 

2.mynd. Aðalskipulag Reykjavíkur 2010-2030, stækkaði hlutinn sýnir syðsta hluta jarðarinnar Hrafnhóla.  

 

Í kaflanum um „Landbúnaðarsvæði“ eru talin upp markmið og skipulagsákvæði um 
landbúnaðarsvæði og skógrækt og þar segir meðal annars: 

„Skapa skilyrði fyrir fjölbreytta búsetukosti á landbúnaðarsvæðunum án þess þó að það leiði til 
þéttbýlisþróunar. Önnur atvinnustarfsemi sem tengist búskap og hefð er fyrir að stunda á lögbýlum 
til sveita er einnig möguleg, svo sem hefðbundin ferðaþjónusta bænda.  

 Á landbúnaðarsvæðum skal fyrst og fremst gera ráð fyrir íbúðarbyggingum sem tengjast búrekstri á 
viðkomandi landi en einnig má gera ráð fyrir smábýlum og stökum íbúðarhúsum í tengslum við 
tómstundabúskap.“5  

Þá eru sett eru fram eftirfarandi markmið í kaflanum „Náttúra, landslag og útivist“: 

                                                           
4 Samtök sveitarfélaga á höfuðborgarsvæðinu, 2015, bls.62. 
5 Reykjavíkurborg 2014, bls. 67. 

„Styrkja náttúru, landslag og útivistarsvæði í borginni sem hluta af bættum lífsgæðum og lýðheilsu 
borgarbúa. 

Tryggja borgarbúum fjölbreytt, aðlaðandi og aðgengileg opin svæði til framtíðar og auka græna 
ásýnd borgarinnar með trjám og öðrum gróðri. 

Styrkja samfelldan vef opinna svæða um allt borgarlandið sem tengir saman hverfi, heimili og 
atvinnusvæði. 

Efla ræktun trjágróðurs í þéttbýli og styrkja borgarskógrækt í útmörkinni til að auka skjól og styrkja 
staðbundið veðurfar.“ 6 

Áform varðandi notkun á jörðinni Hrafnhólum samræmast vel þeirri framtíðarsýn og markmiðum 
sem sett eru fram í aðalskipulagi Reykjavíkur 2010-2030. 

 

3. Umhverfi og staðhættir á skipulagssvæðinu  
 

Jörðin Hrafnhólar liggur undir Esjuhlíðum sunnanverðum, í suðri frá Leirvogsá upp í háar hlíðar 
Esjunnar. Hrafnhólar voru í gegnum aldirnar hluti af stærri bújörð sem samanstóð af Hrafnhólum og 
Þverárkoti, en allt frá 1915 hafa Hrafnhólar verið sjálfstæð bújörð.  

Á jörðinni hefur lengst af verið stundaður hefðbundinn landbúnaður þó svo aðstæður megi teljast 
rýrari en víðast annarsstaðar í nágrenninu þar sem undirlendi á Hrafnhólum er af skornum skammti. 
Hinsvegar er beitiland víða gott í kringum Haukafjöllin og Esjubergsflói sem liggur austan við 
Þríhnjúka er grösugt mýrlendi. 

Núverandi bæjarstæði er á ávölum hól, rétt við Leirvogsá.  Í norðri rís Esjan við himinn og þó að 
ágætlega sjáist til nærliggjandi sveita frá bænum þá liggja Hrafnhólar í dalverpi, þannig að ekkert 
útsýni er frá bæjarstæðinu til þéttbýlis sem þó er skammt undan. 

Upp af bæjarstæðinu á Hrafnhólum rísa lágvaxin Haukafjöll með fallegum steinmyndunum og 
stuðlabergi, þar ofan við er svo Svínaskarð sem var fyrrum þjóðleið norður í land.  Norðan og vestan 
við Svínaskarð rísa síðan Móskarðshnjúkar en sunnan og austan við skarðið er Skálafellið. 

Náttúrufar 
Jörðin Hrafnhólar liggur töluvert hátt, en hún teygir sig norður upp frá Leirvogsá. Land Hrafnhóla býr 
yfir mikilli náttúrufegurð og fjölbreytni í landslagi. Jörðin er útivistarparadís í nágrenni 
höfuðborgarinnar og um hana liggja gönguleiðir á Esjuna, að Móskarðhnjúkjum og Skálafelli og 
Þríhnúka í Haukafjöllum.  

Land er nokkuð veðurbarið og rofið og berar klappir, klettar og mosabreiður áberandi.  Inn á milli  
þeirra eru fallegir grasbalar og þar sem skjól er fyrir norðanáttinni er víða þrifalegt lyng og lágvaxinn 
blómgróður. Trjágróður er hins vegar lítill sem enginn í landi Hrafnhóla. 

Eins og áður segir liggur jörðin að Leirvogsá í suðri og Tröllafoss fellur þar um klettagljúfur. Skarðsá 
fellur um jörðina vestanverða og að auki falla misvatnsmiklir lækir um landið.  

 

Landnotkun 
Um 24 ha af Hrafnhólum er nú ræktað land en undirlendi er lítið. Jörðin var áður einkum nýtt til 
sauðfjárræktar en hún þolir tæpast mikla beit og stendur ekki undir stóru sauðfjárbúi.  Þá standa lítil 

                                                           
6 Reykjavíkurborg 2014, bls.91. 

tún einnig í vegi fyrir arðvænlegum kúabúskap. Hrossarækt er hægt að stunda á jörðinni en þó 
aðeins með aðkeyptum heyjum. Hefðbundinn landbúnaður á því erfitt uppdráttar á Hrafnhólum.  

Skógrækt 
Eigendur Hrafnhóla ákváðu að hefja skógrækt í samræmi við Aðalskipulag Reykjavíkur 2010-2030, 
það er, stefnu borgarinnar um skógrækt, opin svæði og Græna trefilinn. Vesturlandsskógar sóttu um 
framkvæmdaleyfi fyrir hönd eiganda, til skógræktar á jörðinni og var það veitt af Reykjavíkurborg 
þann 1.október 2015 og gildir fram til októbers 2030.7 

Til grundvallar skógræktarumsókn og framkvæmdaleyfi liggur samningur eigenda við 
Vesturlandsskóga en fyrirhugað er að rækta skóg á um 71 hektara lands. Fyrirhugað 
skógræktarsamningssvæði á Hrafnhólum er í 100-200 m.y.s. Það einkennist af rofasvæðum með 
rýrum jarðvegi og einstaka grónum lautum á milli. Við gróðursetningu trjáplantna verður þess gætt 
að skógurinn falli sem best að landslagi og ásýnd svæðisins. Eitt meginmarkmið skógræktar á 
Hrafnhólum er að skapa betra skjól fyrir vályndum veðrum sem þarna gjarnan geisa og jafnframt 
auka jarðgæði.  

Náttúruvá  
Ofanflóðahættumat fyrir jörðina er í undirbúningi og verður Reykjavíkurborg gert viðvart um 
niðurstöður þess um leið og þær liggja fyrir en ekki er gert ráð fyrir að þær hafi áhrif á fyrirhugaða 
uppbyggingu. 

Náttúruverndarsvæði  
Hrafnhólar liggja í suðri að Leirvogsá sem skilur að Reykjavík og Mosfellsbæ, en áin er skilgreint 
hverfisverndarsvæði í Aðalskipulagi Reykjavíkur 2010-2030, nánar tiltekið, lífríki árinnar, nánasta 
umhverfi, gróðurfar og dýralíf.8 

Tröllafoss er í Leirvogsá en nyrðri bakki hans er í landi Hrafnhóla. Fossinn er á Náttúruminjaskrá undir 
flokknum „Aðrar náttúruminjar“en í skránni segir að fossinn sé í fallegu gljúfri á vinsælli gönguleið.9   

Núverandi byggingar 
Húsakostur á jörðinni er kominn nokkuð til ára sinna. Íbúðarhúsið var byggt 1950 en útihús voru 
byggð á árunum 1950-1970. Talsverðar endurbætur hafa verið gerðar á íbúðarhúsinu á síðustu árum. 

Á jörðinni eru nokkur sumarhús á afmörkuðum lóðum en þau hús eru ekki í eigu lögbýliseigenda og 
því ekki hluti af deiliskipulagsgerð á hans vegum. 

Fornminjar 
Núverandi eigendur létu gera fornleifakönnun í landi Hrafnhóla áður en ákvarðanir voru teknar um 
skógrækt eða aðra nýtingu. Í skýrslu um fornleifar á jörðinni kemur fram að þar eru skráðar 24 
fornleifar, þar af þrjár tóftir að seljum, Varmárseli, Esjubergsseli og Þerneyjarseli. Þar fyrir utan eru 
heimildir um fjórða selið, Skrauthólasel á jörðinni en rústir þess hafa ekki fundist.10  

Samgöngur 
Býlið Hrafnhólar tengjast þjóðvegakerfinu með vegi númer 4365 Hrafnhólavegi, sem er malarborinn 
héraðsvegur11 en hann tengist stofnvegi 36, Þingvallavegi á móts við Seljabrekku. 

                                                           
7 Sjá: Reykjavíkurborg, 1.október 2015. 
8 Reykjavíkurborg 2014, bls.102. 
9 Umhverfisstofnun 2016. 
10 Birna Lárusdóttir 2012. 
11 Vegagerðin 2016. 

Forn reiðleið er um land Hrafnhóla yfir í Kjós um Svínaskarð og leiðin er enn vinsæl af hestamönnum 
og göngufólki. Leiðin um Svínaskarð er þó hvorki auðkennd sem reiðleið né göngustígur í núgildandi 
Aðalskipulagi Reykjavíkur. 

Veitur 
Hrafnhólar tengjast rafdreifikerfi Orkuveitu Reykjavíkur og er rafmagn notað bæði til lýsingar og 
húshitunar. Könnun hefur verið unnin á möguleika á borun eftir jarðhita á jörðinni en samkvæmt 
henni er jarðhitaleit ekki talin fýsileg í landi Hrafnhóla. Hinsvegar en þekkt að jarðhiti er á nálægum 
jörðum bæði austar undir Esjuhlíðum og sunnan Leirvogsár í Mosfellsbæ.12 Orkuveita Reykjavíkur 
hefur lögbundinn rétt til nýtingar jarðhita í landi Hrafnhóla. 

Neysluvatn er nú leitt úr brunni sem er staðsettur í um 400 m fjarlægð frá íbúðarhúsinu undir 
vesturhlíðum Haukafjalla. Þörf er á að bæta aðgengi að köldu vatni, væntanlega með nýrri borholu, 
en samkvæmt ráðgjöf Ísor er auðvelt aðgengi að grunnvatni nálægt íbúðarhúsinu.13 

Fráveita frá núverandi húsum er í rotþró sem liggur skammt frá íbúðarhúsinu.    

 

4. Helstu viðfangsefni og markmið deiliskipulagsgerðar 
 

Tilgangur með deiliskipulagi fyrir hluta jarðarinnar Hrafnhóla er að undirbúa búrekstur á jörðinni þar 
sem tvinnað verður saman fjölbreyttum en hófsömum landbúnaði, heilsutengdri þjónustu og útivist. 
Gert er ráð fyrir að deiliskipulag verði unnið að suðvestur hluta jarðarinnar sem er um 340 ha. 

3.mynd. Skyggði reiturinn sýnir fyrirhugað deiliskipulagssvæði, suðvestur hluta Hrafnhóla og er um 340 ha. 

Sýn, markmið 
Núverandi eigendur keyptu jörðina Hrafnhóla með þá sýn fyrir augum að halda jörðinni lifandi, bæði 
hvað varðar ábúð, nytjar og framlag til samfélagsins.   Eins og áður var nefnt er Hrafnhólajörðin rýr af 
landgæðum til hefðbundins landbúnaðar. Tækifæri til búskapar á jörðinni felast einkum í að nýta þá 
kosti sem felast í nálægð Hrafnhóla við þéttbýli Reykjavíkur og í hinni miklu náttúrufegurð svæðisins 
og útivistarmöguleikum. 

                                                           
12 ÍSOR 2013. 
13 Kristján Sæmundsson 2013. 

Algengur fylgifiskur þéttbýlismyndunar í vestrænum samfélögum er það sem kallað hefur verið 
„skortur á náttúrutengingu” en nú þykir sannað að vist í náttúruríku umhverfi er mikilvæg andlegri 
og líkamlegri heilsu manna.  Reykjavíkurborg hefur á markvissan hátt unnið gegn þessum vanda í 
skipulagsáætlunum sínum og er það lofsvert. Græn svæði inni í Reykjavík og í jöðrum borgarinnar 
gegna mikilvægu hlutverki í koma til móts við þarfir fólks fyrir samneyti við náttúru.    

Engu að síður má áætla að 10-20% einstaklinga á öllum aldri hafi þörf fyrir meira afgerandi tengingu 
við náttúru landsins; gróður, dýralíf, vatnasvæði og landið sjálft. Þetta getur t.d. átt við einstaklinga 
sem stríða við kulnun í starfi, geðræn vandamál af ýmsum toga, langvinna stoðkerfisverki og streitu. 
Einnig á þetta við um mörg börn og unglinga sem þrífast illa í samfélagi nútímans og eru með ýmis 
konar hegðunarvandamál, lærdómsvanda eða geðræn vandamál. Fyrir þessa einstaklinga getur 
veruleg heilsubót falist í því að umgangast gróður, húsdýr og landið um skemmri eða lengri tíma 
undir eftirliti þeirra sem kunna til verka, laus við áreiti borgarlífsins.   

Hrafnhólar eru tilvalinn staður til að stunda hófsaman landbúnað, í nánum tengslum við útivist og 
heilsutengda þjónustu/upplifun fyrir þá sem þurfa á slíkri þjónustu/upplifun að halda.   Nálægðin við 
þéttbýli Reykjavíkur gerir Hrafnhóla að afar heppilegum kosti í þeirri viðleitni að tengja saman 
borgarlíf, sveitalíf og náttúruupplifun en á sama tíma halda skýrum skilum á milli þéttbýlis og 
landbúnaðarlands. Þannig væri unnt að styrkja stöðu lögbýlisins Hrafnhóla sem sjálfstæðrar 
landbúnaðareiningar í landi Reykjavíkurborgar.  

Stefnt er að því búskapur á Hrafnhólum byggi á lífrænni ræktun og sjálfbærni þannig að Hrafnhólar 
verði hluti af jákvæðri ímynd fyrirmyndar búskaparhátta á Íslandi.  

 

Meginmarkmið varðandi fyrirhugaða landnotkun og nytjar á Hrafnhólum eru eftirfarandi: 

 

 Viðhalda landbúnaði og byggð á Hrafnhólum. 

Gert er ráð fyrir að á jörðinni verði stundaður blandaður smábúskapur og ræktun samhliða 
heilsutengdri þjónustu. Þetta mun halda landbúnaði og  búsetu lifandi á Hrafnhólum.  

 

 Starfrækja heilsutengdan búrekstur og þjónustu að Hrafnhólum. 

Hugmyndin er að byggja upp heilsutengdan búskap (e:Green Care) á Hrafnhólum. Þar gæfist 
einstaklingum kostur á að sinna húsdýrum, almennum bústörfum og uppbyggingu „heilsugarðs“ að 
erlendri fyrirmynd.  

Þeir sem sækja endurhæfingu að Hrafnhólum hefðu jafnframt bústörfum greiðan aðgang að villtri og 
mikilfenglegri náttúru í útjaðri Reykjavíkur.  Reynslan hefur sýnt að meðferð eins og þessi getur verið 
mjög árangursrík fyrir einstaklinga sem eiga í ákveðnum heilsufarslegum vanda.14 Slík endurhæfing 
með búskap er stunduð víða, bæði í Evrópu og Bandaríkjunum, en hér á landi er hliðstæður búskapur 
einkum þekktur sem hluti af vistun einstaklinga með þroskahömlun.15 

 

Leiðir - fyrirhuguð uppbygging og starfsemi 
Til að ná fyrrgreindum markmiðum eru eftirfarandi framkvæmdir fyrirhugaðar á fimm stöðum á 
jörðinni og á 4. og 5. mynd má sjá hvar þær eru fyrirhugaðar, ef frá er talin byggingarreitur fyrir 
vindrafstöð sem eftir á að staðsetja.  

                                                           
14 Hine, R. et al. 2008, Louv, R. 2008, Stigsdotter & Grahn 2003 og Währborg, P. et al. 2014. 
15 Dæmi Sólheimar í Grímsnesi og Skaftholt í Skeiða-og Gnúpverjahreppi. 



8 
 

 4.mynd Flugmynd af Hrafnhólum og fyrirhuguð uppbyggingarsvæði. 

1. Uppbygging á heilsutengdum landbúnaði.  
Ræktað tún er nú um 24 ha og er fyrirhugað að nýta það áfram til grasræktar en hefja 
jafnframt tilraunir til kornræktar þegar nauðsynlegar jarðabætur hafa verið gerðar en gert er 
ráð fyrir að nýta lífrænan úrgang til jarðvegsbóta og jafnframt rækta skjólbelti. Þá er einnig 
gert ráð fyrir að hefja grænmetisrækt á jörðinni þar sem lífrænum aðferðum verður beitt. 
Skógrækt er þegar stunduð á Hrafnhólum í samvinnu við Vesturlandsskóga og í samræmi við 
framkvæmdaleyfi útg. 1.október 2015. 
Núverandi húsakosti verður viðhaldið og hann endurnýjaður fyrir búfjárhald. Endurbæta þarf 
þau gripahús sem eru fyrir á staðnum, þannig að þar fari vel um þann bústofn sem er 
fyrirhugaður í tengslum við heilsutengdan landbúnað. Gert er ráð fyrir húsdýrahaldi í smáum 
stíl eða eftir því sem jarðnæði leyfir. Áætlaður bústofn er þessi;  ≤ 20 hestar, ≤10 sauðkindur, 
≤ 20 geitur og  ≤ 100 landnámshænur. Þá er gert ráð fyrir að hefja tilraunir með 
býflugnarækt. Einnig er gert ráð fyrir að reisa gróðurhús í námunda við núverandi hús. 
Markaðir verða byggingarreitir fyrir nýbyggingar og viðbyggingar á deiliskipulagsuppdrætti. 
Áætlað er að nýbyggingar á heimatorfu verði ekki meiri en 3-400m2.  
Auk þessa er gert ráð fyrir framkvæmdum sem falla undir eðlilegt viðhald. 
Núverandi íbúðarhúsnæði verður áfram nýtt til íbúðar fyrir bústjóra og fjölskyldu hans.  
 

2. Nýtt íbúðarhúsnæði  og þjónusturými fyrir endurhæfingu.  
Nálægð Hrafnhóla við þéttbýli gerir það að verkum að margir sem þangað munu leita eftir 
þjónustu geta ferðast til Hrafnhóla daglega frá heimilum sínum. Af því hlýst óumdeilanleg 
hagkvæmni; kostnaður vegna þjónustunnar verður lægri og ekki þarf að reisa íbúðarhús fyrir 

alla gesti eða starfsfólk. Í einhverjum tilfellum munu einstaklingar þó þurfa að dvelja á 
Hrafnhólum um tíma, allt frá nokkrum vikum yfir í marga mánuði.  
Nauðsynlegt er því að byggja upp húsnæði fyrir starfsemi endurhæfingarinnar bæði 
þjónusturými og gisti-og dvalaraðstöðu fyrir þá sem njóta endurhæfingar. 
Því er gert ráð fyrir að reisa nýtt hús til að hýsa þá sem dvelja þurfa á staðnum vegna 
endurhæfingar og sömuleiðis aðstöðu fyrir þjónustu (skrifstofur, viðtalsherbergi og 
samkomusal), á um 3 ha lóð vestan við núverandi tún, á gömlum áreyrum Skarðsár/Þverár. 
Áreyrarnar eru jarðvegssnauðar og illa nýtanlegar til ræktunar. Uppbygging þar mun því ekki 
rýra ræktunarmöguleika jarðarinnar. Áætlaður gólfflötur húsnæðisins er 1.500m2 (húsnæði 
fyrir 25-30 dvalargesti á hverjum tíma, 5 fasta starfsmenn á dagvinnutíma og 1-2 
sérfræðinga).   
Nýtt íbúðar-og þjónustuhúsnæði yrði tengt því veitukerfi sem fyrir er á Hrafnhólum, en 
sérstök rotþró gerð fyrir nýja húsið. Aðkoma að nýbyggingum yrði þar sem slóði er nú þegar 
yfir túnið.  

 
 5.mynd. Fyrirhugað deiliskipulagssvæði og uppbyggingarreitir. (Myndgrunnur: 3. mynd). 

 

3. „Sel á 21.öld.“  
Tillögur eru gerðar um að reisa smáhýsi eða „sel“ í Esjubergsflóa, í námunda við rústir 
Esjubergssels, í jaðri Græna trefilsins eða í um 2,5 km fjarlægð frá Hrafnhólabænum. Gert er 
ráð fyrir að byggja tvö 27,5 m2 hús og þrjú 18,3m2 hús eða samtals 109,9m2 . 
Nýtingu smáhýsanna yrði skipt í tvennt; þau yrðu annarsvegar nýtt við endurhæfinguna 
þegar það hentar, en á öðrum tíma leigð út sem hluti af „ferðaþjónustu bænda“, til þeirra 
sem vilja njóta heilsubætandi útivistar í faðmi fjalla.  
Leitast yrði við að nýta efnivið úr næsta nágrenni sem frekast er unnt, það er torf og grjót, en 
þess yrði sérstaklega gætt að rask á uppbyggingartíma yrði í lágmarki og aðföng t.a.m. flutt á 
byggingarstað á sexhjólum. Aðkoma að seljunum yrði einungis um göngustíg en þau yrðu þó 
búin nauðsynlegum nútíma þægindum. Þetta yrðu nokkurs konar „21.aldar sel“. Til 
grundvallar hugmyndinni um smáhýsin eða nútímaselin liggur saga svæðisins, en í landi 
Hrafnhóla var áður selstaða á fjórum stöðum. Smáhýsin yrðu að hluta til enduruppbygging á 
seljunum, myndu falla vel inn í umhverfið og styrkja mjög náttúrutengsl og upplifun þeirra 
sem þar dvelja. Að auki mun dvöl í nýju seljunum, í næsta nágrenni við fornar seljarústir, 
veita gestunum ómetanlega og einstaka innsýn og tengingu við horfna menningu.   

6.mynd. Hugmynd að staðsetningu smáhýsa í námunda við rústir Esjubergssel, eftir Hjörleif Stefánsson arkitekt. 

 
Áætlað er að tengja selin rafmagni, en það yrði leitt í jörð frá rafdreifistöð á heimahlaði. Vatn 
yrði fengið úr brunni sem grafinn yrði í nágrenni. 
Fráveita og rotþró fyrir svæðið skal uppfylla kröfur sem gerðar eru í reglugerð nr. 798/1999 
um fráveitur og skólp.   
Aðkoma að seljunum yrði um gamlar götur sem enn eru nýttar til gönguleiða (sjá 7.mynd). 

 

7.mynd. Myndkort sem sýnir fornleifaskráningu, Fornleifastofnunar 2012 á loftmyndagrunn frá Loftmyndum 
ehf.  Rauðgula línan sýnir gönguleið frá Hrafnhólum að Esjubergsseli 

 

Rústir Esjubergssels 

4. Sérstök lóð fyrir heilsugarð. Gert er ráð fyrir 1 ha lóð fyrir heilsugarð. Hann verður 
skipulagður í samvinnu við sérfræðinga í heilsutengdri garðyrkju (e:Horticultural Therapy) á 
skjólsælum stað undir Haukafjöllum nærri Leirvogsá, en þess vel gætt að raska ekki nágrenni 
árinnar. 
 

5. Byggingarreitur fyrir vindrafstöð 
Gert er ráð fyrir að kanna möguleika á að reisa vindrafstöð á jörðinni og verður það gert 
samhliða deiliskipulagsundirbúningi. Reynist hagkvæmt að reisa vindrafstöð á jörðinni mun 
byggingarreitur fyrir vindmyllu afmarkaður (áætluð stærð um 0,7 ha) og kynntur sem hluti af 
deiliskipulagi.  

 

5. Skipulagsferli, helstu verkáfangar og tímasetning þeirra 
 

Gert er ráð fyrir að tímasetning helstu verkáfangar geti orðið eftirfarandi: 

Ágúst/september  2016: Lýsing kynnt Reykjavíkurborg 

September 2016: Deiliskipulagslýsing samþykkt til auglýsingar í umhverfis- og skipulagsráði og í 
framhaldinu gerð aðgengileg á vef umhverfis- og skipulagssviðs.  

September 2016: Lýsing samþykkt í borgarstjórn/borgarráði.  

Október 2016: Lýsing kynnt fyrir íbúum og öðrum hagsmunaaðilum.  

Október 2016: Lýsing send til umsagnar Skipulagsstofnunar og annarra umsagnaraðila.  

Nóvember-janúar 2016: Deiliskipulagstillaga unnin.  

Febrúar 2017: Deiliskipulagstillaga afgreidd á afgreiðslufundi skipulagssviðs.  

Febrúar 2017: Deiliskipulagstillaga samþykkt á fundi umhverfis- og skipulagsráðs  

Febrúar 2017: Deiliskipulagstillaga kynnt og auglýst  

Apríl 2017: Athugasemdum svarað og þær afgreiddar í umhverfis- og skipulagsráði.  

Apríl 2017: Tekið fyrir í borgarráði  

Apríl 2017: Tillaga send Skipulagsstofnun  

Maí 2017: Tillaga auglýst í B-deild Stjórnartíðinda. 

Fornleifakönnun hefur þegar verið unnin fyrir svæðið16 en ekki er gert ráð fyrir að sérstök 
húsakönnun verði unnin vegna deiliskipulagsins. 

Ekki er gert ráð fyrir framkvæmdum á deiliskipulagssvæðinu sem kalla mat á umhverfisáhrifum skv. 
lögum 106/2000 og þar með ekki heldur umhverfismat áætlana skv. lögum 105/2006. Þó 
skipulagssvæðið sé um 340 ha, er einungis gert ráð fyrir að afmarka lóðir á um 6-7 ha í 
deiliskipulaginu og á þeim er ekki fyrirhuguð starfsemi sem kann að hafa í för með sér umtalsverð 
umhverfisáhrif.  Hins vegar verða líkleg áhrif af fyrirhuguðum framkvæmdum metin við gerð 
deiliskipulagsins, sbr. gr. 5.4.1. í skipulagsreglugerð nr.90/2013. 

 

                                                           
16 Birna Lárusdóttir 2012. 

6. Kynning, samráð og aðkoma almennings og annarra 
hagsmunaaðila 

Lýsing þessi er auglýst og kynnt á heimasíðu Reykjavíkurborgar og auk þess send Skipulagsstofnun til 
umsagnar í samræmi við 40. gr. skipulagslaga nr. 123/2010. Frestur til að skila inn athugasemdum og 
ábendingum eru 4 vikur frá því auglýsing birtist opinberlega. Samkvæmt Skipulagsreglugerð 
nr.90/2013, gr.5.2.4. skal hafa hliðsjón af umsögnum og ábendingum sem berast vegna lýsingar við 
vinnslu að tillögu að deiliskipulagi, en ekki er skylt að svara þeim með formlegum hætti. 

Þegar að gerð deiliskipulags kemur verður tillagan auglýst og kynnt hagsmunaaðilum og almenningi í 
samræmi við 40. og 41. greinar skipulagslaga nr.123/2010. Komi fram athugasemdir á kynningartíma 
mun umhverfis-og skipulagsráð fjalla um þær og farið verður með þær skv. 41. og 42.gr. 
skipulagslaga.  

7. Helstu umsagnaraðilar 
 

Helstu umsagnaraðilar Skipulagsstofnun, Hverfisráð Kjalarness og önnur svið borgarinnar. Að auki 
stofnanir ríkisins eftir því sem við á svo sem Minjastofnun, Umhverfisstofnun og Vegagerðin og loks 
Mosfellsbær sem er nærliggjandi sveitarfélag handan Leirvogsár. 

